
UNIVERSITETLARDA NATIJA MEZONLARINI 
JORIY QILISH VA MAGISTRATURA BOSQICHIDA 

QISQARTIRILGAN ISH VAQTI MAOSHI ORQALI 
BUDJET YUKLAMASINI KAMAYTIRISH

Primova Nigora Ikrom qizi
Toshkent davlat iqtisodiyot universiteti,

 Moliya kafedrasi dotsenti, PhD. 
n.primova@tsue.uz ORCID:0000-0003-1423-1013

Annotatsiya. Mazkur maqolada universitetlarni ilmiy, ixtisoslashgan va ko‘p tarmoqli turlarga ajratish asosida davlat 
budjetidan moliyalashtirishning natija mezonlari ishlab chiqilgan. Magistratura bosqichida talabalarga qisqartirilgan 
ish vaqti asosida mehnatga haq to‘lash tizimini joriy etish orqali budjetga tushadigan moliyaviy yuklamani kamaytirish 
mexanizmi asoslab berilgan. Shuningdek, Malayziya, Niderlandiya va Finlyandiya kabi xorijiy davlatlar tajribasi o‘rganilib, 
undan O‘zbekiston sharoitida samarali foydalanish bo‘yicha taklif va tavsiyalar ishlab chiqilgan.

Kalit soʻzlar: natijaga yo‘naltirilgan budjetlashtirish, natija mezonlari, universitetlar tasnifi, magistratura, qisqartirilgan ish 
vaqti, budjet yuklamasi.

Abstract. This article examines the performance criteria for state budget financing based on the classification of 
universities into scientific, specialized, and multidisciplinary types. A mechanism for reducing the financial burden on the 
state budget through the introduction of remuneration based on reduced working hours for master’s degree students has 
been substantiated. The experiences of foreign countries such as Malaysia, the Netherlands, and Finland were analyzed, 
and proposals and recommendations for their effective application in the conditions of Uzbekistan were developed.

Key words: performance-based budgeting, performance criteria, university classification, master’s degree, reduced 
working hours, budget burden.

Аннотация. В данной статье рассматриваются критерии эффективности финансирования из государственного 
бюджета на основе классификации университетов на научные, специализированные и многопрофильные типы. 
Обоснован механизм снижения финансовой нагрузки на государственный бюджет путем внедрения системы 
оплаты труда студентов магистратуры на основе сокращенного рабочего времени. Изучен опыт зарубежных 
стран, таких как Малайзия, Нидерланды и Финляндия, а также разработаны предложения и рекомендации по его 
эффективному применению в условиях Узбекистана.

Ключевые слова: бюджетирование, ориентированное на результат, критерии эффективности, классификация 
университетов, магистратура, сокращенное рабочее время, бюджетная нагрузка.

K I R I S H
O‘zbekiston Respublikasi Prezidentining 2026-yil 10-apreldagi “Oliy ta’lim, fan va innovatsiyalar tizimini 

takomillashtirishning qo‘shimcha chora-tadbirlari to‘g‘risida”gi PF-58-sonli1 Farmonida 2027-yil 1-yanvardan 
boshlab oliy ta’lim tashkilotlari milliy reytingi natijalariga ko‘ra moliyaviy rag‘batlantirish tizimini yo‘lga qo‘yish 
belgilangan [1]. Ko‘pgina mamlakatlarda oliy ta’limni moliyalashtirishda an’anaviy smeta usulidan natijaga 
yo‘naltirilgan budjetlashtirishga (NYB) o‘tish jarayoni amalga oshirilmoqda. Statistik ma’lumotlarga ko‘ra, 
ko‘plab mamlakatlarda universitetlarga ajratilayotgan davlat budjeti mablag‘lari umumiy moliyalashtirishning 
60–70 foizini tashkil etadi [2]. Biroq mablag‘lar hajmidan ko‘ra, ulardan natijador va maqsadli foydalanish katta 
ahamiyatga ega.

Mamlakatimizda oliy ta’lim muassasalariga moliyaviy mustaqillik berish bo‘yicha izchil islohotlar amalga 
oshirilmoqda [3]. Shu bilan birga, budjet mablag‘larini taqsimlashda universitetlarning ilmiy salohiyati, 
ixtisoslashuvi va mehnat bozori talablari yetarli darajada inobatga olinishi dolzarb ahamiyat kasb etmoqda [4].

1	  https://www.lex.uz/uz/docs/-8129755 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz416

2026-yil, may. № 5-son.

Tadqiqotning maqsadi universitetlarni tasniflash asosida natijaga yo‘naltirilgan budjetlashtirish mezonlarini 
ishlab chiqish hamda magistratura bosqichida qisqartirilgan ish vaqti asosida mehnatga haq to‘lash orqali 
budjet yuklamasini kamaytirish mexanizmini taklif etishdan iborat.

M A V Z U G A  O I D  A D A B I Y O T L A R  S H A R H I
Universitetlarni natijaviy moliyalashtirish bo‘yicha dunyo mamlakatlarida ko‘plab xalqaro tadqiqotlar 

olib borilgan. Yevropalik olimlardan Jongbloed B. (2018) Niderlandiyadagi “performance agreements” tizimi 
universitetlarni strategik hamkor sifatida shakllantirishga xizmat qilishini ko‘rsatgan [5]. Osiyo mamlakatlari 
tajribasida esa Malayziyada universitetlar tasnifi — ilmiy-tadqiqot, ko‘p tarmoqli va ixtisoslashgan oliy ta’lim 
muassasalari asosida KPI bloklari ishlab chiqilgan hamda keng qo‘llanilmoqda [6].

Finlyandiyada bitiruvchilar soni, ilmiy nashrlar va mehnat bozori bilan hamkorlik kabi mezonlarga katta 
e’tibor qaratilgan [7]. Rossiyalik olimlardan Malseva G.I. (2007) “xarajatlardan natijalarga boshqarish” 
konsepsiyasini ilgari surgan [8].

Respublikamizda ushbu sohada S.K., Karlibayeva G.X., Sherov A.B. kabi olimlar oliy ta’limni 
moliyalashtirishning turli jihatlarini tadqiq etgan [2, 9]. Biroq universitetlar tasnifi va magistratura bosqichidagi 
mehnat faoliyatini ta’lim jarayoni bilan uyg‘unlashtirish masalasi yetarli darajada o‘rganilmagan.

T A D Q I Q O T  M E T O D O L O G I YA S I
Ilmiy maqolani tayyorlash jarayonida bir qator zamonaviy ilmiy tadqiqot usullaridan foydalanildi. Jumladan, 

tahliliy-taqqoslash usuli asosida Malayziya, Niderlandiya va Finlyandiyada qo‘llanilayotgan natijaga yo‘naltirilgan 
budjetlashtirish (NYB) modellari o‘zaro solishtirildi hamda ularning samarali jihatlari tahlil qilindi.

Shuningdek, ekspert baholash usuli yordamida universitetlarni tasniflash mezonlarini aniqlash va ularni 
amaliyotga joriy etish imkoniyatlari baholandi. Bundan tashqari, iqtisodiy-matematik modellashtirish usuli orqali 
magistratura bosqichida ish vaqtini qisqartirishning davlat budjetiga ta’siri hisob-kitob qilinib, uning iqtisodiy 
samaradorligi tahlil etildi.

T A H L I L  V A  N A T I J A L A R
Bugungi kunda mehnat bozorining global transformatsiyasi va inson kapitali rolining ortib borishi 

sharoitida oliy ta’lim tizimi iqtisodiy rivojlanishning muhim omillaridan biriga aylandi. Respublika milliy 
iqtisodiyotini modernizatsiya qilish bo‘yicha keng ko‘lamli dasturlar amalga oshirilayotgan bir paytda, oliy ta’lim 
muassasalarini moliyalashtirishga yo‘naltirilgan budjet mablag‘laridan foydalanish samaradorligini oshirish 
dolzarb vazifalardan biri hisoblanadi. An’anaviy xarajatlarga asoslangan smeta modeli esa ta’lim sifati va ilmiy 
tadqiqotlar samaradorligini oshirish uchun yetarli rag‘batlantirish imkoniyatlarini to‘liq ta’minlay olmayapti.

2023–2025-yillarda respublikada oliy ta’lim xarajatlari 34 foizga oshdi, biroq bitiruvchilarning ishga 
joylashish ko‘rsatkichlari (63 foiz) hamda ilmiy nashrlar faolligi (Scopus ma’lumotlariga ko‘ra yiliga o‘rtacha 0,3 
ta maqola) OECD mamlakatlari ko‘rsatkichlaridan pastligicha qolmoqda. Oliy ta’limni budjetdan moliyalashtirish 
hajmlarining oshib borishiga qaramay, bitiruvchilarning xalqaro mehnat bozoridagi raqobatbardoshligi va ilmiy 
faoliyat natijalari yanada takomillashtirishni talab etadi. Bu esa IHTT mamlakatlari, Xitoy, Chili va boshqa qator 
davlatlarda samaradorligi tasdiqlangan natijaga yo‘naltirilgan resurs taqsimoti modellariga o‘tish zaruratini 
ko‘rsatadi [10].

Tadqiqotlarimizda Malayziya tajribasi asosida universitetlar quyidagi uch turga ajratildi:
1.	 Ilmiy-tadqiqot universitetlari — Scopus/Web of Science tizimlarida chop etilgan maqolalar, ilmiy 

havolalar va ilmiy loyihalar soni yuqori bo‘lgan universitetlar.
2.	 Ko‘p tarmoqli universitetlar — bitiruv darajasi, talaba-o‘qituvchi nisbati va xalqarolashuv ko‘rsatkichlari 

bilan ajralib turadigan universitetlar.
3.	 Ixtisoslashgan universitetlar — bitiruvchilarning bandligi, ish beruvchilar qoniqishi va sanoat bilan 

hamkorlik darajasi yuqori bo‘lgan universitetlar.
Mazkur mamlakatda qat’iy formulaga yoki to‘liq vertikal boshqaruvga asoslangan budjetlashtirish amaliyoti 

qo‘llanilmaydi. Uning asosiy xususiyati Outcome-Based Budgeting (OBB) va Performance Management 
elementlarini birlashtirgan aralash model orqali namoyon bo‘ladi. Ushbu metodologiya 2010-yildan buyon 
amaliyotga joriy etilgan bo‘lib, uning asosiy tamoyili “mablag‘ → faoliyat → natija → ijtimoiy ta’sir” zanjiri asosida 
shakllantirilgan.

Malayziyada mazkur model uch bosqichli tizim asosida amalga oshiriladi:
1.	 Strategik natijalar (Outcomes). Davlat tomonidan oliy ta’lim tizimi uchun asosiy milliy natijalar 

belgilanadi. Jumladan, bitiruvchilar bandligi (graduate employability), ilmiy tadqiqot natijalarini tijoratlashtirish, 
innovatsiyalarni amaliyotga joriy etish va xalqarolashuv darajasini oshirish kabi yo‘nalishlar ustuvor hisoblanadi. 
Oliy ta’lim muassasalari ushbu strategik maqsadlardan kelib chiqib o‘z rivojlanish strategiyalarini ishlab chiqadi.

2.	 Ijro ko‘rsatkichlari. Ushbu bosqichda ta’lim sifati (bitiruvchilarning ishga joylashish darajasi, talabalar 
mobilligi, STEM yo‘nalishlari ulushi), ilmiy faoliyat (maqolalar, patentlar, startaplar va sanoat bilan hamkorlik) 
hamda xalqarolashuv (xorijiy talabalar va qo‘shma dasturlar) kabi mezonlar asosiy indikator sifatida belgilanadi.

3.	 Moliyaviy mablag‘lardan foydalanish samaradorligi. Budjet mablag‘lari erishilgan natijalar va bajarilgan 
ko‘rsatkichlar asosida taqsimlanadi. Shu orqali moliyalashtirishning samaradorligi va shaffofligi oshiriladi.

Oliy ta’lim muassasalarini budjetdan moliyalashtirishda bazaviy mablag‘lar hajmi saqlanib qolishiga 
qaramasdan, erishilgan natija mezonlari asosiy omillardan biriga aylanmoqda. Muhimi, oliy ta’lim muassasalari 
uch toifaga ajratilib, natijaga yo‘naltirilgan budjetlashtirish amaliyoti aynan shu tasnif asosida qo‘llanilmoqda.

Ilmiy-tadqiqot universitetlari ilmiy loyihalar va tadqiqot buyurtmalarini amalga oshirishga ixtisoslashgan 
bo‘lib, asosiy e’tibor ilmiy kadrlar tayyorlash hamda innovatsion ishlanmalarni rivojlantirishga qaratiladi.

Ko‘p tarmoqli universitetlar turli sohalarda ta’lim va ilmiy tadqiqot faoliyatini birgalikda olib boradi. Ular 
iqtisodiyot, tibbiyot, muhandislik, gumanitar fanlar kabi ko‘plab yo‘nalishlarni qamrab olgan holda faoliyat 
yuritadi.

Ixtisoslashgan universitetlar esa ma’lum bir sohaga yo‘naltirilgan bo‘lib, aynan shu yo‘nalish bo‘yicha 
yuqori malakali kadrlar tayyorlashga xizmat qiladi.

Malayziyalik olim N. Abdullax tomonidan olib borilgan tadqiqotlarda ushbu mamlakat oliy ta’lim 
tizimida universitetlar faoliyatini natija mezonlari va ijro ko‘rsatkichlari (performance measurement) orqali 
baholash masalalari tahlil qilingan. Tadqiqotlarda ijro ko‘rsatkichlari arxitekturasiga alohida e’tibor qaratilib, 
universitetlarni davlat budjetidan moliyalashtirish jarayonida natija ko‘rsatkichlari ishonchli va aniq o‘lchanishi 
zarurligi ta’kidlanadi. Umuman olganda, maqolada natija ko‘rsatkichlari to‘rt guruhga ajratilgan. Jumladan, 
o‘qish va o‘qitish jarayonlari (bitiruvchilar sifati, talabalar qoniqishi), ilmiy tadqiqot natijalari (ilmiy maqolalar 
soni, iqtiboslar, tadqiqotlarni tijoratlashtirish va xalqaro hamkorlik), xalqarolashuv (xorijiy talabalar, qo‘shma 
dasturlar va akademik mobillik) hamda institutsional samaradorlik (moliyaviy boshqaruv, strategik rejalashtirish 
va boshqaruv sifati indikatorlari) kabi yo‘nalishlar keltirib o‘tilgan [11].

Yana bir malayziyalik olim A. Ahmad va hammualliflar tomonidan amalga oshirilgan tadqiqotlarda 
Malayziyada natijaga yo‘naltirilgan budjetlashtirish amaliyotini joriy etish zarurati bo‘yicha ilmiy xulosalar 
shakllantirilgan. Mualliflar ushbu dolzarblikni to‘rtta asosiy omil bilan izohlaydi. Birinchidan, an’anaviy 
budjetlashtirish tizimi asosan resurslar sarfini nazorat qiladi, biroq yakuniy natijadorlikni to‘liq kafolatlamaydi. 
Shu sababli moliyalashtirishni natijalar bilan bog‘lash zarurligi ta’kidlanadi. Ikkinchidan, bitiruvchilarning ishga 
joylashish darajasi davlat siyosatining muhim indikatoriga aylangani bois, ushbu ko‘rsatkichni universitetlar 
faoliyati samaradorligining asosiy mezonlaridan biri sifatida qo‘llash taklif etiladi. Uchinchidan, ilmiy sohada 
raqobat ustunligini ta’minlash maqsadida ilmiy tadqiqotlarni ta’lim jarayoni bilan integratsiya qilish va 
innovatsiyalarni amaliyotga joriy etish muhim omil sifatida ko‘rsatib o‘tiladi. To‘rtinchidan, universitetlarni xalqaro 
standartlarga moslashtirish zarurligi alohida qayd etiladi [12].

Bizning fikrimizcha, ushbu mamlakatda oliy ta’lim muassasalarining faoliyat yo‘nalishlari aniq tizimlashtirilgan. 
Mazkur tasnif asosida davlat budjeti mablag‘larini yo‘naltirish universitetlarning natijadorligini oshirishga xizmat 
qiladi. Shu nuqtayi nazardan, oliy ta’lim muassasalari tasnifi asosida natija mezonlarini tizimlashtirish muhim 
ahamiyat kasb etadi (1-rasm).

1-rasm. Malayziya oliy ta’lim muassasalarini davlat budjeti hisobidan moliyalashtirish tendensiyalari [13], mln 
ringgit

1-rasmda Malayziyada oliy ta’lim muassasalarini moliyalashtirish so‘nggi yillarda inflyatsiya ta’sirida 
kamayganligini ko‘rish mumkin. Bu esa milliy budjet tizimida oliy ta’lim uchun ajratilayotgan mablag‘lar ulushi 
3,9 foizgacha pasayganligini aks ettiradi. Mazkur tendensiyalarning vujudga kelishi natijaga yo‘naltirilgan 
budjetlashtirish amaliyotining yanada muhim ahamiyat kasb etayotganini ifodalaydi.

Ilmiy tadqiqotga yo‘naltirilgan universitetlarda Scopus bazasiga kirgan nashrlardagi maqolalar soni, 
ularga berilgan havolalar indeksi, ilmiy grantlar hajmi, PhD bitiruvchilari soni, patentlar va startaplar asosiy 
natija ko‘rsatkichlari sifatida keltirilishi mumkin. Mazkur ko‘rsatkichlarning natijaviyligi keyingi yillarda budjet 
mablag‘larini taqsimlashda muhim omil bo‘lib xizmat qiladi (1-jadval).

1-jadval. Universitetlarning tasnifi asosida natija mezonlari xususiyati2

KPI bloki Ilmiy tadqiqot institutlari Koʻp tarmoqli universiteti Ixtisoslashgan universitet

Ilmiy maqolalar soni Juda yuqori Oʻrtacha Kuchsiz

Havolalar miqdori Juda yuqori Yuqori Oʻrtacha

Ilmiy loyihalar Juda yuqori Yuqori Oʻrtacha

Bitiruv darajasi Kuchsiz Yuqori Juda yuqori

Talaba-oʻqituvchi nisbati Kuchsiz Oʻrtacha Oʻrtacha

Bitiruvchilar bandligi Kuchsiz Oʻrtacha Yuqori

Ish beruvchi qoniqishi Kuchsiz Oʻrtacha Yuqori

Sanoat bilan hamkorlik Oʻrtacha Oʻrtacha Yuqori

Xalqarolashuv Oʻrtacha Oʻrtacha Oʻrtacha

Xalqaro reyting Kuchsiz Yuqori Oʻrtacha
 
Qisqartirilgan ish vaqti maoshi modeli:

Bunda:
−	 ΔB – budjet yuklamasining oʻzgarishi (ijobiy – budjetdan chiqimlar koʻpayishi, manfiy – tejamkorlik);
−	 i – magistrantlar guruhi yoki yoʻnalishi indeksi;
−	 Ei​ – i-guruhdagi magistrantlar soni;
−	 FTEi​ – bir magistrant uchun toʻliq ish vaqti ekvivalenti (Full-Time Equivalent), yaʼni universitet xodimi 

mehnat resursining qancha qismi magistrantlar bilan ishlashga sarflanishi;
−	 Csoliq​ – budjetga toʻlanadigan soliqlar (masalan, ish haqi fondidan soliqlar) yoki boshqa majburiy toʻlovlar 

summasi.
Iqtisodiyot o‘sishining keng ko‘lamda amalga oshishi natijasida ijtimoiy soha xarajatlari ham ortib 

borayotganligini qayd etish lozim. Bu esa oliy ta’lim ko‘rsatkichlari bilan bog‘liq xarajatlar o‘sishidan tashqari, 
iqtisodiy jarayonlar va makroiqtisodiy omillarning ta’siri yuqori ekanligini ifodalaydi. Natijada, oliy ta’lim 
ko‘rsatkichlarining natijadorlik darajasini baholashda ixtisoslashtirilgan tahlillarni amalga oshirish zarurati 
yuzaga keladi.

Oliy ta’lim bitiruvchilari sonining ortib borishi bilan ijtimoiy soha va aholini qo‘llab-quvvatlash xarajatlarining 
ham oshishini kuzatish mumkin. Mazkur holat davlat tomonidan bitiruvchilarning bandligini ta’minlash va 
iqtisodiyotni qo‘llab-quvvatlashga qaratilgan ustuvor yo‘nalishlar kengayib borayotgani bilan izohlanadi. 
Xususan, bitiruvchilarni qo‘llab-quvvatlashga qaratilgan subsidiya mexanizmlarining joriy etilishi hamda yoshlar 
tadbirkorligini rivojlantirishga oid budjet ustuvorliklarining kuchayishi bunga misol bo‘la oladi.

Magistratura yo‘nalishida talabalar sonining ortishi ijtimoiy xarajatlarning o‘zgarishiga teskari proporsional 
ta’sir ko‘rsatishini qayd etish mumkin. Bu esa budjetga tushadigan moliyaviy yukni kamaytirishda ta’lim 
darajasining oshib borishi muhim ahamiyat kasb etishini ko‘rsatadi. Shuningdek, bakalavr darajasini olgandan 
so‘ng magistratura bosqichida ta’lim olayotgan talabalar qisqartirilgan ish vaqti asosida faoliyat yuritishi sababli 
budjetga nisbatan moliyaviy yuklamaning kamayishi kuzatiladi.

2	  Muallif ishlanmasi 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 419

2026-yil, may. № 5-son.

2017–2024-yillar kesimida ijtimoiy soha xarajatlarining oliy ta’lim ko‘rsatkichlaridan tashqari omillar ta’sirida 
ham o‘sish tendensiyasiga ega bo‘layotganligini ko‘rish mumkin. Bunda iqtisodiy o‘sish, inflyatsiya darajasining 
ortishi kabi makroiqtisodiy omillar tizimli ta’sir ko‘rsatayotganini kuzatish mumkin (2-jadval).

2-jadval. Universitetlar tasnifi asosida taklif etilayotgan moliyalashtirish mezonlari3

Koʻrsatkich Ilmiy universitet Koʻp tarmoqli universitet Ixtisoslashgan 
universitet

Ilmiy maqolalar (Scopus) Juda yuqori (>50/yil) Oʻrtacha (10-30) Past (<5)

Bitiruvchilar bandligi Oʻrtacha Yuqori Juda yuqori

Ish beruvchi qoniqishi Oʻrtacha Yuqori Juda yuqori

Budjetdan ajratilayotgan ulush 40% 35% 25%

Magistratura bosqichida qisqartirilgan ish vaqti asosida mehnatga haq to‘lash tizimining budjetga ta’siri 
simulyatsion tahlil asosida o‘rganilganda quyidagi natijalarni kuzatish mumkin:

1000 nafar magistrantga haftasiga 20 soatlik ish haqi to‘langanda, soliq tushumlari hisobga olingan holda 
davlat budjeti mablag‘laridan o‘rtacha 350 mln so‘m iqtisod qilinishi mumkin. Shuningdek, davlat budjetidan oliy 
ta’limga ajratilayotgan mablag‘larni universitetlar tasnifi asosida qayta taqsimlash natijasida tizim samaradorligi 
18–22 foizga oshishi aniqlangan.

Quyida keltirilgan 1-rasm va 2-rasmlar O‘zbekistonda ish haqi xarajatlarining boshqa xarajatlarga nisbatan 
sezilarli darajada o‘sib borayotganligini ko‘rsatadi (1-rasm).

1-rasm. Oʻzbekistonda oliy taʻlim muassasalarini davlat budjetidan moliyalashtirish tendensiyalari4 , mlrd. soʻmda

1-rasmda O‘zbekiston davlat oliy ta’lim muassasalariga davlat budjetidan mablag‘ ajratish tendensiyalari 
aks ettirilgan. Mazkur tendensiyada 1-, 2- va 4-guruh xarajatlari keltirilgan bo‘lib, ularning hajmidagi o‘zgarishlarni 
kuzatish mumkin. Jumladan, ish haqi va unga tenglashtirilgan to‘lovlar hajmi 2016–2025-yillar davomida 
barqaror o‘sish tendensiyasiga ega bo‘lgan bo‘lsa, 4-guruh boshqa xarajatlar hajmi 2018–2020-yillarda 
qisqarish holatini namoyon etgan. Bu esa davlat oliy ta’lim muassasalarida infratuzilmaviy xarajatlar ulushining 
kamayganligini ifodalaydi. Shu bilan birga, oliy ta’lim muassasalarida budjetdan tashqari mablag‘lar hisobidan 
moliyalashtiriladigan qo‘shimcha xarajat yo‘nalishlari kengayganligini taxmin qilish mumkin.

Shuningdek, 1-rasmdagi tendensiyada ish haqiga ajratmalar hajmi ham ish haqi miqdoriga mos 
ravishda o‘sib borganligini qayd etish lozim. Bu esa ish haqi bilan bog‘liq ajratmalar uchun davlat tomonidan 
moliyalashtirilayotgan qo‘shimcha to‘lovlar tizimli ravishda oshib borayotganligini ko‘rsatadi (2-rasm).

3	  Muallif ishlanmasi 
4	  Oʻzbekiston Respublikasi Iqtisodiyot va moliya vazirligi maʻlumotlari asosida muallif tomonidan ishlab chiqilgan

2-rasm. Oʻzbekistonda oliy taʻlim muassasalarini davlat budjetidan moliyalashtirish ulushi5, foizda

2-rasmda keltirilgan ma’lumotlarda davlat oliy ta’lim muassasalari uchun ajratilgan davlat budjeti xarajatlari 
ulushi foizlarda aks ettirilgan. 2017–2018-yillarda ish haqi xarajatlari ulushi oshgan bo‘lsa, keyingi davrlarda 
uning nisbiy kamayish tendensiyasi kuzatiladi. Bu holat davlat budjetidan ajratilayotgan mablag‘lar bilan bir 
qatorda, budjetdan tashqari mablag‘lar ulushining ham kengayib borishi bilan izohlanadi. Shuningdek, mazkur 
davrda 4-guruh xarajatlari ulushining teskari proporsional shakllanganligini ham kuzatish mumkin.

Tadqiqot natijalari shuni ko‘rsatadiki, oliy ta’lim muassasalarini tasniflash asosida moliyalashtirish:
−	 budjet mablag‘larining maqsadli va samarali yo‘naltirilishini ta’minlaydi;
−	 ilmiy salohiyat hamda mehnat bozori talablari o‘rtasidagi nomuvofiqlikni kamaytirishga xizmat qiladi;
−	 ixtisoslashgan universitetlarda bandlik masalalariga alohida e’tibor qaratish imkonini beradi.
Qisqartirilgan ish vaqti asosida mehnatga haq to‘lash modeli esa:
−	 magistrantlarning mehnat bozoriga erta integratsiyasini ta’minlaydi;
−	 davlat budjetiga tushadigan daromad solig‘i tushumlarini oshiradi;
−	 ta’lim jarayonidan uzilib qolish xavfini kamaytiradi.
Niderlandiya tajribasiga ko‘ra, “performance agreements” asosida ajratiladigan mablag‘lar umumiy 

budjetning nisbatan kichik ulushini tashkil etsa-da, ularning natijadorlikka ta’siri sezilarli darajada yuqori 
hisoblanadi.

X U L O S A  V A  T A K L I F L A R
Oliy ta’lim muassasalarini ilmiy, ko‘p tarmoqli va ixtisoslashgan turlarga ajratish hamda ularga mos KPI 

bloklarini ishlab chiqish davlat budjetidan moliyalashtirish samaradorligini 18–22 foizga oshirish imkonini beradi.
Magistratura bosqichida tahsil olayotgan talabalarga qisqartirilgan ish vaqti asosida mehnatga haq to‘lash 

tizimini joriy etish budjet yuklamasini kamaytirish va soliq tushumlarini oshirishga xizmat qiladi.
Taklif etilayotgan modellarni O‘zbekistonning barcha hududlaridagi oliy ta’lim muassasalarida bosqichma-

bosqich joriy etish imkoniyati mavjud.
Oliy ta’lim, fan va innovatsiyalar vazirligi tomonidan universitetlarning yuqoridagi tasnifini amaliyotga joriy 

etish maqsadga muvofiq hisoblanadi.
Magistratura bosqichida tahsil olayotgan talabalar uchun haftasiga kamida 20 soatlik ish haqi to‘lanadigan 

“stajyor-yosh mutaxassis” dasturini ishlab chiqish va amaliyotga tatbiq etish muhim аҳamият kasb etadi.

